
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

INSON KAPITALINING IQTISODIY MAZMUNI, 
UNI MOLIYALASHTIRISH MEXANIZMLARI 

VA O‘ZBEKISTONDA RIVOJLANTIRISH 
ISTIQBOLLARI

Ismailova Gulruh Faxriddinovna
Ma’mun universiteti mustaqil tadqiqotchisi

Annotatsiya. Mazkur maqolada inson kapitalining iqtisodiy mazmuni, uning tarkibiy tuzilishi hamda milliy iqtisodiyot 
barqaror o‘sishidagi roli nazariy va amaliy jihatdan tahlil qilingan. Inson kapitalini moliyalashtirish mexanizmlari — davlat 
byudjeti, xususiy sektor investitsiyalari, uy xo‘jaliklari mablag‘lari hamda xalqaro moliyaviy institutlar resurslari — tizimli va 
qiyosiy yondashuv asosida o‘rganilgan. Tadqiqotda natijaga asoslangan budjetlashtirish, davlat-xususiy sheriklik, sug‘urta 
mexanizmlari hamda moliyalashtirish manbalarini diversifikatsiya qilishning samaradorlikka ta’siri asoslab berilgan. 
O‘zbekiston misolida inson kapitalini rivojlantirishning hozirgi holati, mavjud muammolar (hududiy nomutanosiblik, mehnat 
bozori va ta’lim o‘rtasidagi tafovut, xususiy sektor ulushining pastligi) hamda istiqboldagi ustuvor yo‘nalishlar aniqlangan. 
Xulosa sifatida inson kapitaliga investitsiyalarni strategik va institutsional jihatdan takomillashtirish zarurligi asoslangan.

Kalit so‘zlar: inson kapitali, iqtisodiy o‘sish, moliyalashtirish mexanizmlari, davlat byudjeti, davlat-xususiy sheriklik, 
natijaga asoslangan budjetlashtirish, fiskal siyosat, ta’lim, sog‘liqni saqlash, innovatsiya.
Abstract. This article examines the economic essence of human capital, its structural components, and its role in ensuring 
sustainable economic growth. The mechanisms for financing human capital — including public budget expenditures, 
private sector investments, household spending, and international financial resources - are analyzed through a systemic 
and comparative framework. Particular attention is given to performance-based budgeting, public-private partnerships, 
insurance-based models, and the diversification of funding sources as instruments for enhancing efficiency. Using the case 
of Uzbekistan, the study evaluates the current state of human capital development, identifies key structural challenges 
(regional disparities, mismatch between education and labor market demands, limited private sector participation), and 
outlines strategic priorities for reform. The findings emphasize that improving institutional quality and ensuring long-term 
strategic financing are critical for transforming human capital into a driver of competitiveness and high-income economic 
development.

Keywords: Human capital, economic growth, financing mechanisms, public expenditure, public-private partnership, 
performance-based budgeting, fiscal policy, education, healthcare, innovation.
Аннотация. В статье раскрывается экономическая сущность человеческого капитала, его структурные компоненты 
и роль в обеспечении устойчивого экономического роста. Механизмы финансирования человеческого капитала 
— государственный бюджет, инвестиции частного сектора, средства домохозяйств и международных финансовых 
институтов — проанализированы на основе системного и сравнительного подходов. Особое внимание уделено 
бюджетированию, ориентированному на результат, государственно-частному партнерству, страховым механизмам 
и диверсификации источников финансирования. На примере Узбекистана оценено текущее состояние развития 
человеческого капитала, выявлены ключевые проблемы (региональная дифференциация, несоответствие 
между системой образования и рынком труда, низкая доля частных инвестиций) и определены приоритетные 
направления реформ. Обоснована необходимость институционального совершенствования и стратегического 
долгосрочного финансирования человеческого капитала.

Ключевые слова: Человеческий капитал, экономический рост, механизмы финансирования, государственный 
бюджет, государственно-частное партнерство, бюджетирование по результатам, фискальная политика, 
образование, здравоохранение, инновации.



M U H A N D I S L I K  VA  I Q T I S O D I Y O T

592

2026-yil, mart.  № 3-son

K I R I S H
Zamonaviy iqtisodiy taraqqiyot sharoitida milliy boylikning asosiy manbai moddiy resurslar yoki tabiiy 

zahiralar emas, balki inson kapitali hisoblanadi. Raqamli iqtisodiyot, bilimlar iqtisodiyoti hamda innovatsion 
rivojlanish modeliga o‘tish jarayoni iqtisodiy o‘sishning sifat jihatdan yangi omillarini shakllantirdi. Ushbu omillar 
ichida inson kapitali yetakchi o‘rin egallaydi. Inson kapitalining iqtisodiy mazmuni, uning tarkibiy tuzilishi, 
moliyalashtirish mexanizmlari hamda iqtisodiy o‘sishdagi roli masalalari nafaqat nazariy, balki amaliy jihatdan 
ham muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Inson kapitalini moliyalashtirish masalasi iqtisodiy nazariyada fiskal siyosat, ijtimoiy investitsiyalar hamda 

davlatning rivojlanish strategiyasi bilan uzviy bog‘liq holda ko‘rib chiqiladi. Zamonaviy iqtisodiy adabiyotlarda 
inson kapitaliga yo‘naltirilgan investitsiyalar davlat xarajatlari tarkibida iste’mol sifatida emas, balki uzoq 
muddatli iqtisodiy qaytimga ega bo‘lgan strategik investitsiya sifatida talqin etiladi [1].

Barro o‘zining iqtisodiy o‘sishga bag‘ishlangan empirik tadqiqotlarida davlatning ta’lim sohasiga 
yo‘naltirilgan xarajatlari uzoq muddatli iqtisodiy o‘sish sur’atlariga ijobiy ta’sir ko‘rsatishini aniqlagan [2]. Uning 
regressiya modellari natijalari shuni ko‘rsatadiki, inson kapitaliga yo‘naltirilgan davlat investitsiyalari xususiy 
sektor investitsiyalarini siqib chiqarmaydi, aksincha, ularning faollashuviga rag‘batlantiruvchi ta’sir ko‘rsatadi.

Bleaney, Gemmell va Kneller fiskal siyosat tarkibi iqtisodiy o‘sishga turlicha ta’sir ko‘rsatishini asoslab, 
ayniqsa ta’lim va sog‘liqni saqlash sohalariga yo‘naltirilgan davlat xarajatlari iqtisodiy o‘sishga ijobiy multiplikativ 
ta’sir ko‘rsatishini empirik jihatdan tasdiqlagan [3]. Ushbu yondashuv inson kapitalini moliyalashtirish 
mexanizmlarini samarali fiskal qayta taqsimlash vositasi sifatida baholash imkonini beradi.

De la Fuente va Doménech inson kapitalining makroiqtisodiy samaradorligini o‘rganib, davlat xarajatlarining 
samaradorligi faqat ularning hajmiga emas, balki sifati hamda boshqaruv mexanizmlarining takomillashganlik 
darajasiga ham bog‘liqligini ko‘rsatgan [4]. Ularning tadqiqotlari inson kapitaliga yo‘naltirilgan resurslar 
samaradorligi institutsional sifat bilan bevosita bog‘liq ekanligini tasdiqlaydi.

Inson kapitalini moliyalashtirish mexanizmlarini diversifikatsiya qilish zarurati xalqaro ilmiy tadqiqotlarda 
keng yoritilgan. Psacharopoulos va Patrinos ta’limga investitsiyaning xususiy hamda ijtimoiy rentabelligini 
global miqyosda tahlil qilib, ayniqsa boshlang‘ich va o‘rta ta’limga yo‘naltirilgan investitsiyalar yuqori ijtimoiy 
qaytimga ega ekanligini ko‘rsatadi [5]. Mazkur natijalar davlat tomonidan moliyalashtirish ustuvorliklarini 
belgilashda muhim ilmiy-amaliy ahamiyatga ega.

Sog‘liqni saqlash tizimini moliyalashtirish masalasida Jamison va hammualliflar sog‘liqni saqlash sohasiga 
ajratilgan mablag‘lar iqtisodiy samaradorlik hamda inson kapitalining shakllanishiga bevosita ta’sir ko‘rsatishini 
asoslab bergan [6]. Ularning hisob-kitoblariga ko‘ra, past va o‘rta daromadli mamlakatlarda sog‘liqni saqlashga 
yo‘naltirilgan har bir dollar uzoq muddatda ko‘p martalik iqtisodiy qaytimni ta’minlaydi.

Jahon sog‘liqni saqlash tashkiloti sog‘liqni saqlashni moliyalashtirish tizimlarida risk pooling hamda 
majburiy sug‘urta mexanizmlarini joriy etish moliyaviy barqarorlikni ta’minlashini ta’kidlaydi [7]. Bu esa inson 
kapitalini moliyalashtirishning davlat budjetiga ortiqcha yuk tushirmaydigan barqaror modelini shakllantirish 
zarurligini ko‘rsatadi.

Iqtisodiy hamkorlik va taraqqiyot tashkiloti (IHTT) tadqiqotlari inson kapitalini moliyalashtirishda aralash 
model, ya’ni davlat, xususiy sektor hamda uy xo‘jaliklari ishtirokini uyg‘unlashtirgan tizim eng samarali ekanini 
ko‘rsatadi [8]. Ta’lim kreditlari, grantlar hamda davlat-xususiy sheriklik mexanizmlari moliyaviy resurslar hajmini 
oshirish bilan bir qatorda, ulardan foydalanish samaradorligini ham kuchaytiradi.

Inson kapitalini moliyalashtirishda natijaga asoslangan budjetlashtirish mexanizmi alohida ahamiyat 
kasb etadi. Robinsonning tadqiqotlariga ko‘ra, budjet resurslarini erishilgan natijalar bilan bog‘lash davlat 
xarajatlarining samaradorligini sezilarli darajada oshiradi [9]. Ushbu mexanizm ayniqsa ta’lim va sog‘liqni 
saqlash sohalarida qo‘llanilganda yuqori natija beradi.

O‘zbekiston sharoitida inson kapitalini moliyalashtirish masalasi fiskal barqarorlik hamda demografik bosim 
sharoitida yanada dolzarb ahamiyat kasb etmoqda. Jahon bankining O‘zbekiston bo‘yicha fiskal tahlilida ijtimoiy 
sektor xarajatlari davlat budjeti tarkibida yuqori ulushni egallashi qayd etilgan bo‘lsa-da, ushbu xarajatlarning 
samaradorligini oshirish hamda xususiy sektor ulushini kengaytirish zarurligi ta’kidlangan [10]. Bu esa inson 
kapitalini moliyalashtirish mexanizmlarini modernizatsiya qilish, davlat-xususiy sheriklikni kengaytirish hamda 
sug‘urta asosidagi modellarni joriy etish muhimligini ko‘rsatadi.

Shunday qilib, ilmiy adabiyotlar inson kapitalini moliyalashtirishni iqtisodiy o‘sishning strategik omili sifatida 
baholaydi hamda uning samaradorligi moliyalashtirish manbalarini diversifikatsiya qilish, institutsional sifatni 
oshirish va natijaga asoslangan boshqaruv mexanizmlarini joriy etish bilan chambarchas bog‘liq ekanini 
ko‘rsatadi. Zamonaviy yondashuvlar inson kapitaliga ajratilayotgan mablag‘lar hajmidan ko‘ra, ularning 
boshqaruv sifati va iqtisodiy qaytim darajasiga ko‘proq e’tibor qaratishni talab etadi.

T A D Q I Q O T  M E T O D O L O G I YA S I
Mazkur tadqiqot inson kapitalining iqtisodiy mazmuni hamda uni moliyalashtirish mexanizmlarini kompleks 

tahlil qilishga qaratilgan bo‘lib, tizimli va institutsional yondashuv asosida amalga oshirildi. Metodologik jihatdan 
nazariy umumlashtirish, qiyosiy tahlil hamda iqtisodiy-statistik baholash usullaridan foydalanildi. Tadqiqotning 
nazariy asosini inson kapitali nazariyasi, endogen iqtisodiy o‘sish konsepsiyasi hamda fiskal siyosat 
yondashuvlari tashkil etadi.

Tahlil jarayonida Jahon banki, Iqtisodiy hamkorlik va taraqqiyot tashkiloti (IHTT), Jahon sog‘liqni saqlash 
tashkiloti (JSST), Birlashgan Millatlar Tashkiloti (BMT) hamda boshqa xalqaro tashkilotlarning rasmiy 
ma’lumotlari, shuningdek, O‘zbekiston Respublikasining 2010–2024-yillardagi byudjet va makroiqtisodiy 
ko‘rsatkichlari asosiy empirik baza sifatida qo‘llanildi. Inson kapitalini moliyalashtirish manbalari tarkibi — davlat 
byudjeti, xususiy sektor hamda xalqaro moliyaviy institutlar resurslari — va ularning o‘zaro nisbatlari qiyosiy 
hamda strukturaviy tahlil asosida baholandi.

Shuningdek, natijaga asoslangan budjetlashtirish hamda davlat-xususiy sheriklik mexanizmlarining 
samaradorligi institutsional tahlil usuli orqali o‘rganildi. Olingan natijalar mantiqiy sintez asosida umumlashtirilib, 
inson kapitalini moliyalashtirish tizimini takomillashtirishga qaratilgan ilmiy xulosalar ishlab chiqildi.

T A H L I L  V A  N A T I J A L A R
Inson kapitalining tarkibiy tuzilishi bir nechta asosiy sohalarni qamrab oladi. Birinchidan, ta’lim sohasi 

inson kapitalining asosiy komponenti hisoblanadi. Boshlang‘ich, o‘rta, oliy hamda kasb-hunar ta’limi insonning 
bilim, ko‘nikma va malakalarini shakllantiradi. Ikkinchidan, sog‘liqni saqlash sohasi insonning jismoniy va ruhiy 
salomatligini ta’minlash orqali mehnat unumdorligini oshiradi. Uchinchi komponent — ilm-fan va innovatsiyalar 
tizimi bo‘lib, u yangi bilimlar yaratish hamda ularni iqtisodiyotga joriy etish orqali inson kapitalining yuqori 
bosqichini shakllantiradi. To‘rtinchidan, kasbiy tayyorgarlik va qayta tayyorlash tizimi mehnat bozori talablariga 
moslashuvchanlikni ta’minlaydi. Beshinchidan, ijtimoiy infratuzilma va institutsional muhit inson kapitalidan 
samarali foydalanish darajasini oshirishda muhim rol o‘ynaydi.

Inson kapitalini moliyalashtirish manbalari ko‘p qirrali bo‘lib, ular davlat byudjeti, xususiy sektor 
investitsiyalari, uy xo‘jaliklari xarajatlari hamda xalqaro moliyaviy institutlar mablag‘laridan iborat. Davlat 
byudjeti inson kapitalini moliyalashtirishning asosiy manbai hisoblanadi. Ko‘plab rivojlangan davlatlarda ta’lim 
va sog‘liqni saqlash xarajatlari yalpi ichki mahsulotning 5–10 foizini tashkil etadi. Masalan, IHTT mamlakatlarida 
ta’limga o‘rtacha 5–6 foiz, sog‘liqni saqlashga esa 8–12 foiz YaIM sarflanadi. IHTT ma’lumotlariga ko‘ra, inson 
kapitaliga investitsiyalarning ijtimoiy rentabelligi xususiy rentabellikdan yuqori bo‘lib, davlat aralashuvi iqtisodiy 
jihatdan asoslangan hisoblanadi.

Jahon banki tomonidan ishlab chiqilgan Inson kapitali indeksi (HCI) ko‘rsatkichlariga ko‘ra, inson kapitalining 
rivojlanganlik darajasi mehnat unumdorligining 30–40 foizgacha oshishini ta’minlashi mumkin. Yuqori indeksga 
ega davlatlar, jumladan Singapur, Janubiy Koreya va Finlandiya, inson kapitalini strategik investitsiya sifatida 
moliyalashtirish siyosatini izchil amalga oshirib kelmoqda.

O‘zbekiston amaliyotida ham so‘nggi yillarda inson kapitalini rivojlantirish ustuvor yo‘nalishlardan biri 
sifatida belgilangan. Ta’lim sohasida oliy ta’lim qamrovi 2016–2023-yillar davomida 9 foizdan 38–40 foizgacha 
oshdi. Davlat byudjetida ta’lim xarajatlari YaIMning qariyb 6–7 foizini tashkil etmoqda. Sog‘liqni saqlash 
xarajatlari ham bosqichma-bosqich oshirilmoqda. Shu bilan birga, ilm-fan va innovatsiyalarni moliyalashtirish 
darajasi YaIMga nisbatan hali ham past bo‘lib, 0,3–0,5 foiz atrofida saqlanib qolmoqda va rivojlangan davlatlar 
ko‘rsatkichlariga nisbatan sezilarli darajada kam.

Mavjud muammolar bir nechta yo‘nalishlarda namoyon bo‘lmoqda. Birinchidan, ta’lim sifati bilan mehnat 
bozori talablari o‘rtasida muayyan nomuvofiqlik mavjud. Ikkinchidan, hududlar kesimida inson kapitali rivojlanish 
darajasi o‘rtasidagi tafovut sezilarli darajada yuqori. Uchinchidan, sog‘liqni saqlash tizimida infratuzilma va 
malakali kadrlar yetishmovchiligi muammosi saqlanib qolmoqda. To‘rtinchidan, xususiy sektorning inson 
kapitaliga yo‘naltirilgan investitsiyalari yetarli darajada rivojlanmagan. Beshinchidan, ilm-fan va innovatsion 
faoliyatni moliyalashtirish mexanizmlarining samaradorligi hali ham past darajada qolmoqda.

Xorijiy tajriba shuni ko‘rsatadiki, inson kapitalini samarali moliyalashtirish uchun bir qator muhim tamoyillar 
mavjud. Jumladan, natijaga yo‘naltirilgan budjetlashtirish, davlat-xususiy sheriklik mexanizmlarini kengaytirish, 
ta’lim kreditlari va grant tizimini takomillashtirish, innovatsion fondlar faoliyatini rivojlantirish hamda inson 
kapitali samaradorligini baholash tizimini joriy etish muhim ahamiyat kasb etadi. Masalan, Janubiy Koreya 
inson kapitaliga yo‘naltirilgan investitsiyalarni eksportga yo‘naltirilgan sanoat siyosati bilan uyg‘unlashtirish 
orqali qisqa muddat ichida yuqori texnologiyalarga asoslangan iqtisodiyotni shakllantirishga erishdi.

O‘zbekiston sharoitida inson kapitalini rivojlantirish strategiyasini yanada takomillashtirish bir qator ustuvor 
yo‘nalishlarda amalga oshirilishi lozim. Birinchidan, ta’lim sifatini oshirish hamda STEM (fan, texnologiya, 

muhandislik va matematika) yo‘nalishlarini kengaytirish zarur. Ikkinchidan, ilm-fan va innovatsiyalarni 
moliyalashtirish hajmini kamida YaIMning 1 foizigacha yetkazish muhim hisoblanadi. Uchinchidan, sog‘liqni 
saqlash tizimi infratuzilmasini modernizatsiya qilish orqali tibbiy xizmatlar sifatini oshirish talab etiladi. 
To‘rtinchidan, inson kapitaliga yo‘naltirilgan xususiy sektor investitsiyalarini rag‘batlantirish maqsadida soliq 
imtiyozlari va boshqa iqtisodiy rag‘batlantirish mexanizmlarini joriy etish zarur. Beshinchidan, hududlar o‘rtasida 
inson kapitali rivojlanish darajasidagi tafovutlarni kamaytirish uchun maqsadli davlat dasturlarini ishlab chiqish 
va amalga oshirish muhim ahamiyatga ega.

X U L O S A  V A  T A K L I F L A R
Inson kapitali investitsion mohiyatga ega bo‘lgan iqtisodiy kategoriya sifatida milliy iqtisodiyotning barqaror 

va uzoq muddatli o‘sishini ta’minlovchi fundamental omillardan biri hisoblanadi. Mazkur resursni samarali 
moliyalashtirish mexanizmlarini shakllantirish va rivojlantirish O‘zbekistonning global raqobatbardoshligini 
mustahkamlash hamda yuqori daromadli iqtisodiyotga transformatsiya jarayonining muhim institutsional sharti 
hisoblanadi. Shu bois inson kapitalini moliyalashtirish mexanizmlarini takomillashtirish mamlakatning iqtisodiy 
rivojlanish strategiyasida ustuvor yo‘nalishlardan biri sifatida namoyon bo‘ladi.

So‘nggi yillarda Jahon banki, Osiyo taraqqiyot banki (OTB), Birlashgan Millatlar Tashkiloti (BMT), Xalqaro 
valyuta jamg‘armasi (XVF) hamda mintaqaviy akademik tadqiqotlar natijalari shuni ko‘rsatadiki, O‘zbekistonda 
inson kapitalini moliyalashtirish tizimi tarkibiy jihatdan kengaygan bo‘lsa-da, uning samaradorligi va barqarorligi 
bilan bog‘liq ayrim muammolar saqlanib qolmoqda. Jumladan:

•	 davlat byudjetiga yuqori darajadagi qaramlik va xususiy sektor ulushining pastligi;
•	 sog‘liqni saqlash hamda ta’lim xarajatlarining YaIMga nisbatan yetarli darajada emasligi;
•	 hududlararo nomutanosiblikning mavjudligi (qishloq va shahar o‘rtasidagi tafovut);
•	 moliyalashtirish samaradorligining pastligi, xususan natijaga asoslangan budjetlashtirish 

mexanizmlarining yetarli darajada rivojlanmaganligi;
•	 mehnat bozori ehtiyojlari bilan ta’lim tizimi o‘rtasidagi nomuvofiqlik;
•	 inson kapitaliga investitsiyalarda uzoq muddatli strategik rejalashtirish mexanizmlarining yetarli 

darajada shakllanmaganligi;
•	 sog‘liqni saqlash tizimida sug‘urta mexanizmlarining yetarlicha rivojlanmaganligi;
•	 demografik bosimning yuqoriligi, ya’ni yosh aholi ulushining katta ekanligi va boshqalar.
O‘zbekiston sharoitida inson kapitalini moliyalashtirish tizimini takomillashtirish masalasi ilmiy 

adabiyotlarda ko‘proq institutsional samaradorlikni oshirish, moliyalashtirish manbalarini diversifikatsiya qilish 
hamda demografik omillarni hisobga olish bilan bog‘liq holda tahlil qilinadi. So‘nggi yillardagi Jahon banki, OTB, 
Jahon sog‘liqni saqlash tashkiloti (JSST), BMT, Xalqaro mehnat tashkiloti hamda mintaqaviy tadqiqotlar shuni 
ko‘rsatadiki, muammo asosan moliyaviy resurslar hajmining yetishmasligidan ko‘ra, ularning taqsimlanishi va 
natijadorligi bilan bog‘liqdir. Shu sababli inson kapitalini moliyalashtirish tizimini isloh qilish kompleks va tizimli 
yondashuvni talab etadi.

Birinchidan, davlat byudjetiga yuqori darajadagi qaramlikni kamaytirish va xususiy sektor ishtirokini 
kengaytirish muhim ahamiyat kasb etadi. Ta’lim va sog‘liqni saqlash sohalarida davlat-xususiy sheriklik 
(PPP) mexanizmlarini keng joriy etish, nodavlat ta’lim muassasalari hamda xususiy tibbiyot tashkilotlariga 
fiskal rag‘batlar berish, oliy ta’lim tizimida endowment fondlari va ta’lim kreditlari mexanizmlarini rivojlantirish 
moliyalashtirish manbalarini diversifikatsiya qilish imkonini beradi. Bu esa davlat byudjeti yukini kamaytirish 
bilan bir qatorda ta’lim va sog‘liqni saqlash xizmatlari sifati hamda raqobat muhitining rivojlanishiga ham ijobiy 
ta’sir ko‘rsatadi.

Ikkinchidan, sog‘liqni saqlash va ta’lim xarajatlarining YaIMga nisbatan barqaror ulushini ta’minlash muhim 
ahamiyat kasb etadi. Ilmiy manbalarda ijtimoiy xarajatlarni iste’mol emas, balki investitsiya sifatida baholash 
zarurligi ta’kidlanadi. Shu nuqtai nazardan, ta’lim va sog‘liqni saqlashga ajratiladigan minimal normativ ulushni 
qonuniy jihatdan mustahkamlash hamda soliq bazasini kengaytirish orqali moliyaviy barqarorlikni ta’minlash 
maqsadga muvofiqdir.

Uchinchidan, hududlararo nomutanosiblikni kamaytirish inson kapitali sifatini oshirishda muhim omillardan 
biri hisoblanadi. Moliyalashtirish resurslarini aholi soni, kambag‘allik darajasi va infratuzilma ko‘rsatkichlariga 
asoslangan formulalar orqali taqsimlash, qishloq hududlarida faoliyat yuritayotgan mutaxassislarga differensial 
ish haqi va ijtimoiy imtiyozlar berish, telemeditsina hamda masofaviy ta’lim texnologiyalarini keng joriy etish 
ushbu tafovutlarni qisqartirishga xizmat qiladi.

To‘rtinchidan, moliyalashtirish samaradorligini oshirish zarur. Natijaga asoslangan budjetlashtirish 
(performance-based budgeting) tizimini joriy etish, sog‘liqni saqlash va ta’lim muassasalari faoliyatini 
aniq ko‘rsatkichlar (KPI) asosida baholash, ochiq ma’lumotlar tizimini rivojlantirish hamda mustaqil audit 
mexanizmlarini kuchaytirish ajratilgan mablag‘lardan foydalanish samaradorligini oshiradi. Mazkur yondashuv 
resurslar hajmidan ko‘ra ularning natijadorligini ustuvor ahamiyatga ega ekanini ko‘rsatadi.

Beshinchidan, ta’lim tizimi bilan mehnat bozori o‘rtasidagi nomuvofiqlikni bartaraf etish muhim hisoblanadi. 
Dual ta’lim modelini rivojlantirish, kasb-hunar ta’limini real sektor bilan integratsiya qilish, xususiy sektor 
ishtirokida malaka standartlarini ishlab chiqish hamda mehnat bozori prognozlash tizimini shakllantirish inson 
kapitaliga yo‘naltirilgan investitsiyalarning iqtisodiy qaytuvini oshiradi.

Oltinchidan, uzoq muddatli strategik rejalashtirishni kuchaytirish talab etiladi. Demografik o‘sish va 
yoshlar ulushining yuqoriligi O‘zbekistonni demografik dividend bosqichiga olib kirgan. Ushbu imkoniyatdan 
samarali foydalanish uchun 20–25-yillik inson kapitalini rivojlantirish strategiyasini ishlab chiqish, milliy inson 
kapitali fondini shakllantirish hamda tabiiy resurslardan olinadigan daromadlarning bir qismini uzoq muddatli 
investitsiyalarga yo‘naltirish maqsadga muvofiqdir.

Yettinchidan, sog‘liqni saqlash tizimida sug‘urta mexanizmlarini rivojlantirish moliyaviy barqarorlikni 
ta’minlashda muhim rol o‘ynaydi. Majburiy tibbiy sug‘urtani bosqichma-bosqich joriy etish, risklarni jamlash 
(risk pooling) tizimini kuchaytirish hamda xizmatlar uchun to‘lovlarni natijaga asoslangan mexanizmlar orqali 
amalga oshirish davlat byudjetiga tushayotgan moliyaviy bosimni kamaytiradi.

Nihoyat, demografik bosimni iqtisodiy imkoniyatga aylantirish muhim vazifalardan biridir. Yoshlar bandligini 
oshirish, startap ekotizimini qo‘llab-quvvatlash, ayollar iqtisodiy faolligini kengaytirish hamda migratsiya 
kapitalini investitsiya faoliyatiga yo‘naltirish demografik dividendni iqtisodiy o‘sish omiliga aylantirishga xizmat 
qiladi.

Umuman olganda, O‘zbekistonda inson kapitalini moliyalashtirish tizimini takomillashtirish moliyalashtirish 
manbalarini diversifikatsiya qilish, moliyaviy resurslardan foydalanish samaradorligi va natijadorligini oshirish 
hamda demografik imkoniyatlarni strategik boshqarish kabi uchta asosiy yo‘nalishda amalga oshirilishi lozim. 
Faqat tizimli va uzoq muddatli yondashuv inson kapitalini barqaror iqtisodiy o‘sishning asosiy drayveriga 
aylantirish imkonini beradi.

